
Dell’Aneide
Canto i.





97.




Accossì disse, e chiena de sbrannore
Votaje le spalle, e co na sbattutella
De capellera, ne jettaje n’addore,
Che parea de garuofane, e cannella.
(Se ’ntese allecriare Anea lo core)
E pe ’nfi a li tallune la gonnella,
Sfujenno, le calaje; e a la feura
Dea se mostraje, e a la cammenatura.




98.




Anea la canoscette, e co la voce
La secotava; oimmè, potta de Zanno!.
Te sò figlio, e me vaje, mamma mia doce,
Co ste chellete fauze ’mpapocchianno!
Chesta è crodeletà! troppo me coce,
Ca non ce simmo (che benaggia aguanno)
Pigliate mano, a mano, e chiacchiarare
Tu da mamma, io da figlio, e sciauriare.




99.




Cossì sbafanno Anea se lamentava,
E a la cetà co Acate s’abbecina.
E ’nvesibele attuorno l’addenzava
La mamma l’aria comne ne cortina.
Azzò la gente, che pe via scontrava,
Nfi che fosse arrivato a la Regina,
No lo vedesse, o ’mpiedeco le dasse;
O co troppo addemmanne lo frusciasse.




100.




Essa a Pafo volaje, dove s’adora
A no gran Tempio, e chiù de trenta autare
Nce tene attuorno, e llà nce vide ogn’hora
Sprofommere a bezeffia sfummecare.
E festune de shiure e dintro, e fora
Vide da ccà, e da llà pennoliare;
E jettano n’addore accossì bello,
Che lo naso nce stà ’n papalardiello.

